
Awal N Tudert #0034 

     Azul meṛṛa fell-awen a leḥbab-nneɣ ɛzizen, nuɣal-d ɣer ɣur-wen, tadwilt Awal n Tudert, 
nettkemmil deg umeslay ɣef ayen yeɛnan leqṛaya n Wawal n Sidi Ṛebbi. 

      Am akken i t-id-nebda yakan di Lɛehd Aqdim, di laṣel n ddunit, ad nkemmel nekkni akk-d 
weḥbib n Sidi Ṛebbi Ibṛahim, iṣeḥḥa ma nenna-d akka axaṭeṛ, aṭas di lesrer iɣ-d-yesken Sidi 
Ṛebbi deg-s s tikli n sidna Ibṛahim. Ayen akk yeḍṛan d Ibṛahim, deg-s meṛṛa ttebciṛa i d aɣ-d-
yefka Sidi Ṛebbi i nekkni yeḥwaǧǧen tafat akken ad nwali iberdan-nneɣ n wass-agi.  

     D agi ara d-nɣeṛ di Tektabt n Laṣel n Ddunit ixef 18, ad d-nɣeṛ anda yura wakka, neɣṛa-d 
yakan kra deg ixef agi di nnuba iɛeddan ɣef wamek yeḍṛa lɛahed yefka Sidi Ṛebbi i Ibṛahim, 
akk-d d temṭṭut-is Ṣara, d akken ad d-tesɛun mmi-t-sen, s lqedṛa akk-d d tezmert n Sidi Ṛebbi. 
Ṣaṛa tella d tiɛiqeṛt n 90 iseggasen di leɛmeṛ-is, ma d Ibṛahim d amɣeṛ n meyya tesna di 
leɛmeṛ-ines daɣen. Yura wakka: Sidi Ṛebbi iban-as-d i Ibṛahim yellan yeqqim zdet n tewwurt 
n uqiḍun-is, mi akken yeḥma lḥal deg uzal, Ibṛahim yerfed allen-is deheren-as-d tlata n 
yergazen, yuzzel mi yewweḍ ɣur-sen yekna s wudem ɣer lqaɛa s leqdeṛ yenna: Ma ufiɣ 
lemziyya zdet n wallen-ik a Sidi, ur tt-ɛeddayet ara kan akka mebla ma testeɛfam ɣer ɣur-i 
nekk aqeddac-nwen.  

     Nwala a leḥbab Ibṛahim acḥal yesteṛḥib s ubeṛṛani, yefka-asen-d aman serden, ččan, swan 
yerna steɛfan. Sidi Ṛebbi yebɣa ad necbu Ibṛahim deg ayen ixeddem, ad nesɛu ul ḥninen am 
netta, s wakka ara nesɛu Sidi Ṛebbi d amɛawen, ad yernu ad aɣ-yaččeṛ s lbaṛakat-is. Yella deg 
Awal n Sidi Ṛebbi, ɣef win yesteṛḥiben s ubaṛṛani, wagi ad d-naf deg ayen yuran, di Tebṛatt n 
Iɛebṛaniyen ixef 13 taseddeṛt tis 2 anda yenna: Ur tettut ara akka, acḥal d wid isteṛhben s 
ibaṛṛaniyen, yeḍḥa-d d lmalayek n Sidi Ṛebbi is-isteṛeḥben, mebla ma yella ẓran.  

     Akka a leḥbab ɣef aya-gi ɣef ayen yeɛnan asteṛḥeb n ubeṛṛani, yenna-d akka deg Awal n 
Sidi Ṛebbi, belli izmer lḥal neldi tawwurt n wexxam-nneɣ i Lmalayek, axaṭeṛ, yezmer ad d-
yas ubeṛṛani ad d-yewwet ɣef tewwurt, ma yella neldi-as tawwurt, nefka-as yečča, yeswa, 
yerna yesteɛfa, yezmer lḥal d Lmelk n Sidi Ṛebbi iwumi neldi tawwurt n wexxam-nneɣ, akka 
it-id-yenna Sidi Ṛebbi, yenna: Llan wid isteṛeḥben s Lmalayek ɣer yexxamen-nsen, ur ẓrin ara 
belli d Lmalayek i llan. 

     Sidi Ṛebbi akka i yebɣa ad nili ay atmaten. D ṣṣeḥ akken i teḍṛa d Ibṛahim di teswiɛt nni, 
mazal ur yeẓri ara d acu-t-en yergazen nni, is-isteṛḥeb s axxam-is, armi d tagara i yefhem deg 
yergazen nni, sin d Lmalayek ma d wis tlata d Sidi Ṛebbi Aɛlayen. 

      D agi ara nefhem lesrer n Sidi Ṛebbi a leḥbab, Sidi Ṛebbi yuɣ tanumi ittrus-d ɣer lxelq-is, 
di ṣṣura n bnadem, wagi yeḍṛa di lweqt n Ibṛahim, am akken daɣen di lweqt n Nnbi Danyel, 
yers-ed di ṣṣura n wemdan, yekcem deg fernu n tmes isellek-ed Nnbi Danyel d yemdukal-is. 
Wagi yura di Tektabt n Nnbi Danyel ixef 3 taseddeṛt 25: Syin akkin mi ara ɛeddin 19 leqṛun d 
nnefṣ, ad aɣ-d-iben i nekkni yers-ed di ṣṣura n wemdan, yexteṛ tin yellan d Lmasiḥ.  

     Ibṛahim yuɣal yefhem d acu-t-en yergazen nni, mačči d lɛibad menwala. Wagi mi t-steqsan 
nnan-as: Anda tella tmrṭṭut-ik Ṣara? Ẓran yesɛa tameṭṭut, yerna snen ula d isem-is, Ṣara, dɣa 
netta yefhem belli mačči d imdanen kan akka. Ibṛahim yefhem netta d Sidi Ṛebbi i yeheddeṛ, 

dɣa iǧaweb-iten: Ṣara ad tan deg uqiḍun, Sidi Ṛebbi yenna-as i Ibṛahim: Mi ara d-uɣleɣ ɣur-
ek akka lweqt agi, tameṭṭut-ik Ṣara ad tesɛu mmi-s. Ṣara tella deffir n tewwurt n uqiḍun tsell-
ed teḍṣa deg yiman-is tenna: Tura di tewser-iw, aɛni mazal-iyi ad d-sɛuɣ dderya nekki? 
Akken, ula d sid-i, ur a s-d-yeqqim wara d amɣeṛ i yella. Ṣara teqqaṛ Ibṛahim, argaz-is sid-i, 
imi tettqadeṛ-it aṭas mačči d kra. 

      D ṣṣeḥ, qlil-it tlawin di ddunit agi am Ṣara, Sidi Ṛebbi yenna: Acuɣeṛ i teḍṣa Ṣara? 
Teqqaṛ, aɛni dɣa zemreɣ ad d-sɛuɣ dderya di tewser-iw? Eɛni, yella kra i yewaɛren i Sidi 
Ṛebbi? Di lweqt i ttuɛeynen ad d-uɣleɣ akka lweqt agi, Ṣara, ad tesɛu mmi-s. Ṣara tuggad 
tenna: Ur ḍṣiɣ ara, Sidi Ṛebbi yenna-as: Qqaṛɣam teḍṣid! Ṣara imiren teɛqel belli d Sidi Ṛebbi 
i yehedṛen yid-es, imi d Ṛebbi kan i yezemren ad iẓer win yeḍṣan deg ul-is, neɣ win yeḍṣan s 
tufra. Nezmer ad d-nini daɣen Ṛebbi yeẓra win yeḍṣan deg ul-is, ula d win yettrun deg ul-is, 
ad as-yesfeḍ imeṭṭawen, Sidi Ṛebbi d amsebbeṛ i yella. Yura wakka: Irgazen nni mi kren ad 
ṛuḥen, ssikiden ɣer lǧiha n temdint n Sudum, Ibṛahim yedda yid-sen, a ten-isaɛef amecwaṛ, 
Sidi Ṛebbi yenna: Ur tteffreɣ ara ɣef Ibṛahim d acu i tedduɣ a t-xedmeɣ, Ibṛahim ad yuɣal d 
lǧens ameqṛan iǧehden, s yi-s ara ttuberken leǧnas meṛṛa n ddunit. 

      D ṣṣeḥ ad ttuberken leǧnas di Ibṛahim, imi yefka-t-id Sidi Ṛebbi d lemtel, i deg ara walin 
leǧnas yeɣṛan Awal n Sidi Ṛebbi, ad ɛenden Ibṛahim di tikli, d lettkal d liman iṣeḥḥan i yesɛa 
di Sidi Ṛebbi. Sidi Ṛ ebbi a ten-yeččaṛ s lbaṛakat am Ibṛahim. Tura ad nẓer amek Sidi Ṛebbi 
yettɛassa-d lɛibad-is. Ayen iḍarrun di lqaɛa yella ɣef tiṭ-is, yesla-as umeẓẓuɣ-is, yura am akka, 
Sidi Ṛebbi yenna: Sliɣ i lɛibed d ucetki ɣef Ṣudum d Gumuṛ, daymi ad d-arseɣ ɣer lqeɛa, ad 
waliɣ ma tella tsebba n lḥes agi i d-yulin almma d ɣuṛ-i, ma ulac nekk ad ẓreɣ. 

      D agi yuklal ad nefhem a leḥbab acuɣer Sidi Ṛebbi Aɛlayen, yesɛan ger ifassen-is 
igenwan d lqaɛa, aɛni alamma yers-ed ɣer lqaɛa ara yẓer d acu iḍeṛṛun? Wagi d ayen yellan di 
lesrer n Sidi Ṛebbi ara nefhem, netta yeẓra d acu iḍaṛṛun deg igenwan neɣ di lqaɛa, meɛna 
Lmalayek, d iqeddacen-is ur ẓrin ara! Alamma arsen-d ɣer lqaɛa izemren ad ẓren d acu 
iḍerrun, Sidi yers-ed ɣer lqaɛa ddan-d yid-es Lmalayek nni iwakken ad ẓren, ad ilin d inagen 
mi ara yḥaseb Sidi Ṛebbi s lḥeq, Sidi Ṛebbi ixeddem kulci s inagan, yebɣa lxelq-is ad iwali 
amek yedda lḥekem-is dima s lḥeq. Lmasiḥ s yiman-is yesbed Lmalayek akken ad ilin d 
inagan, wagi yura di Linǧil n Luqa ixef 12 teṣeddert 8 atnef daɣen yura di Timuti ixef yiwen, 
teṣeddeṛt 5 alamma tis 21. 

       Ad nwali amek i teḍṛa deg mi yenna Sidi Ṛebbi ad ẓṛeɣ d acu-t-en lɛibed agi, d ucetki i d-
ylin ɣur-i di Ṣudum d Gumuṛ, dɣa sin nni n Lmalayek ṛuḥen ɣer lǧiha n Ṣudum, Ibṛahim 
ikemmel iheddeṛ netta akk-d Sidi Ṛebbi, imi yefhem Lmalayek nni ṛuḥen s lameṛ-ines, ad s-
negren tamdint n Ṣudum d Gumur, dɣa Ibṛahim yenna i Sidi Ṛebbi: A Sidi Ṛebbi! Eɛni att-
snegreḍ aḥeqqi d wemcum? 

     Amer ahat ad ilin 50 iḥeqqiyen di temdint n Ṣudum a ten-tesnegṛeḍ? Ur t-tt-qiliḍ ara aɛni 
temdint nni ilmend n 50 iḥeqqiyen i yellan? A Sidi Ṛebbi kečč yellan d lqaḍi ara yeḥesben 
ddunit meṛṛa, ẓriɣ s lḥeq ara yeddu lḥekem-ik, Sidi Ṛebbi iǧaweb-ed Ibṛahim yenna-as: Ma 
ufiɣ 50 iḥeqqiyen ad qileɣ tamdint ilmend n 50 nni, Ibṛahim ikemmel yenna-as: Ma yella llan 
kan 40 iḥeqqiyen, amek? Sidi Ṛebbi iǧaweb-it: Ma llan 40 iḥeqqiyen ad qileɣ tamdint, 
Ibṛahim ikemmel yenna-as: Ma yella 30 kan i yellan? Simmal issenqas-ed, ma yella ahat llan 

20, yuɣal-ed ɣer 10, Sidi Ṛebbi yenna-as: Ma llan 10 n iḥeqqiyen ad qileɣ tamdint meṛṛa 
ilmend n 10 nni.  

     Nekkni s leqbayel neqqaṛ awal agi mi ara n-deɛɛu, A Sidi Ṛebbi qileɣ i wudem n lmumen. 
D agi nwala Ibṛahim deg ayen akka yexdem, isekken-aɣ-d ad nissin ṭbiɛa n Sidi Ṛebbi. Ddunit 
n wass agi a leḥbab, d ayen icuban tamdint n Ṣudum, id-ijebden lɛiqab ara tt-is-negren, ma 
yella mazal tettkemmil tɛac di ddunit, d Ṛebbi i yeṭfen lɛiqab n nnger, ur d-iɣelli ara iwudem 
n kra n iḥeqqiyen, yellan di ddunit. 

     D tag i d ṭbiɛa n Sidi Ṛebbi, wagi nezmer a t-nɣeṛ di Nnbi Ḥazaqiyel, ixef 18 teṣeddeṛt 23, 
Sidi Ṛebbi yenna: Ur sɛiɣ ara lemzeyya akken ad yemmet wemcum, meɛna bɣiɣ ad ibeddel 
tikli ad yidir, akka i yenna Sidi Ṛebbi a leḥbab, Sidi Ṛebbi, yebɣa leslak iwemcum, akk-d 
uḥeqqi, mačči iw ḥeqqi kan. Meɛna ma yella amcum yuwwi ad ibeddel tikli, Sidi Ṛebbi, ad d-
iserreḥ i lɛiqeb ɣef mkul ṣṣenf n ddnub. Amcum ad iylu yi-s, aḥeqqi a t-id-yekkes ger 
yemcumen a t-isellek.  

     D ayen ara nẓer tura a leḥbab ɣef temdint agi n Ṣudum, ɣef i d-yeɣli lɛiqab n tmes ara tt-
yesnegren, yura wakka: Sidi Ṛebbi mi akken ifuk lhedṛa netta akk-d Ibṛahim, iṛuḥ, ma d sin n 
Lmalayek nni i d-ibanen s ṣṣifa n yemdanen, ṛuḥen ɣer temdint n Ṣudum tameddit n wass. Luṭ 
yella ɣer tewwurt n temdint, akken i ten-iwala, iɣawel yewwi-ten s axxam-is, yesfehem-asen 
ma yella qqimen di beṛṛa yeṭfiten yiḍ, lɣaci n tmurt-nni, diri-ten a ten-qehṛen. 

     Luṭ yesteṛḥeb yi-sen mebla ma yeẓra d Lmalayek i llan, ččan, swan mi d-yeḥdeṛ yiḍ lɣaci n 
temdint n Ṣudum, akken ma llan d amɣeṛ, d ilemẓi ɣlin-d ɣef uxxam n Luṭ, nnan-as: Tura 
ssufeɣ-ed irgazen nni yellan ɣuṛ-ek d inebgawen, akken a ten-issin. Bɣan a ten-qehṛen ɛeṛḍen 
ad kecmen ɣer wexxam bessif, yura wakka: Lmalayek nni wten s tiderɣelt lɣaci nni imcumen, 
armi ur walen ara tawwurt ansi ara ɛeddin.  

     Tagi daɣen d tebciṛa i nekkni, akka i yexeddem Sidi Ṛebbi i yemcumen, mi ara bɣun ad 
aɣ-xedmen cceṛ, Sidi Ṛebbi, isederɣil-asen allen ur aɣ-d-ttafen ara abrid iwakken ad aɣ-
ḍuṛṛen. Ad kemleɣ ɣef Luṭ, sin nni n Lmalayek nnan-as: Ṛuḥ ini-asen i widak akk ik-yettilin, 
iḍulan-ik, yessi-k wid akk yellan d ayla-k ini-asen ad fɣen s yagi, atan Sidi Ṛebbi ad 
yessenger tamdint agi, imi leɛyaḍ d ucetki ɣef temdint agi yuli armi d ɣuṛ-es. Luṭ iṛuḥ yenna 
iḍulen-is, wid ixeḍben yessi-s: Ekkret fell-awen, ɣiwlet effɣet si temdint agi, atan Sidi Ṛebbi a 
tt-yessenger, meɛna ulac win i t-yumnen, ḥesbent yettqeṣṣir yid-sen, alamma yeṭfiten kan 
nnger n tmes, ara yeččen tamdint nni, imiren nndama ur t-tenfiɛ. 

     Tagi yeḍṛan akka zik, mazal t-ḍeṛṛu-d ula d ass-a, Awal n Sidi Ṛebbi, yesɛalem-aɣ-d ɣef 
nnger i d-iteddun di ddunit, akken ad nheggi iman-nneɣ, ad nekcem s abrid n leslak i d aɣ-d-
yefka Sidi Ṛebbi di Lmasiḥ, meɛna aṭas iwumi teḍṛa akka am lweqt n Luṭ, ḥesben kulci d 
aqeṣṣer, ḥesben kulci d turert, almma yeṭfiten kan nnger, imiren nndama ur tenfiɛ kra. Ad 
kemleɣ s leqṛaya ɣef wenda yura wakka: Ṣṣbeḥ zik Lmalayek ḥeṛsen Luṭ akken ad yeffeɣ, 
nnan-as ɣiwel eddem tameṭṭut-ik d yessi-k effɣet uqbel a ken-yeṭṭef nnger n temdint agi, 
meɛna Luṭ iɛeṭṭel itezzi irennu, arm i t-ddmen, deg ufus-is Lmalayek nni tameṭṭut-is netta akk-
d yessi-s, ssufɣen-ten berra i temdint, imi Sidi Ṛebbi yebɣa a ten-isellek. 

     Dagi tella ttebciṛa daɣen i nekkni a leḥbab, aṭas di ddunit agi, iwumi teḍṛa am Luṭ d wat 
wexxam-is, nnger yewḍ-ed ɣer wemner n tewwurt nutni mazal ttezzin, axaṭeṛ aṭas n cci isɛan 
di temdint n Ṣudum, ur bɣin ara a ten-ǧǧen, armi qrib ad ṣruḥen leɛmeṛ-nsen, tudert-nsen. 
Lmasiḥ n Sidi Ṛebbi iweṣṣa-aɣ ɣef akka, wagi yura di Linǧil n Merqus ixef 8, teṣeddert 36 
anda yenna: D acu i yerbeḥ wemdan, ma yella yeṣruḥ tudert-is?D acu ara d-yexdem wemdan 
irbeḥ n ddunit kamel ma yella yeṣruḥ leɛmeṛ-is. 

     Dagi awal meṛṛa i nekkni akken a t-nesɛu deg ul d tamusni a leḥbab, nekkni s werraw n 
Sidi Ṛebbi ur aɣ-yettɣuṛ ara cci n ddunit agi yettɛeddayen am win yurgan kan deg iḍ, mi d-
yekker ṣṣbeḥ kullec ulac-it, ur nettaǧǧa ara aɣ-ifat lxiṛ ur nettfaka ara iɣ-d-ihegga Sidi Ṛebbi 
di Ṛṛeḥma-ines deg igenwan. 

     Tura ad d-uɣaleɣ ɣer Luṭ, yiwen ger Lmalayek nni yenna-as: Ṛuḥ sellek iḍaṛṛen-ik, ḥader a 
d-zziḍ ɣer deffir-k, ur ḥebbes ara meṛṛa deg ẓaɣar, ali alamma d adrar ma ulac attedduḍ di 
nnger n tmes, meɛna Luṭ, yugi yebda yettḥellil yeqqaṛ-as: Di leɛnayek, ur zmireɣ ara ad 
awḍeɣ ɣer wedrer qbel ma yid-lḥeq tmes, eǧǧ-iyi kan ad ṛuḥeɣ ɣer temdint agi, tamecṭuḥt n 
Ttweṛ i d-iqqeṛben, yakk d temdint tamecṭuḥt? Lmalayek nni ǧǧen-ten ṛuḥen ɣer temdint n 
Ttweṛ. D agi i tella yiwet n ttebciṛa daɣen, inezmer ad d-nefhem di nnuba tayeḍ tin i d-
iteddun.  

     Tura ad kemleɣ ɣef wanda yura wakka: Ṣṣbeḥ zik mi yecṛeq yiṭij, Sidi Ṛebbi yesseɣli-d 
deg igenni lehwa n tmes, d ukebri ɣef temdinin n Ṣudum akk-d Gumuṛ, kra yellan din yeččat 
duxxan akk-d tmes, aseɛdi ulac-it dinna. Akka a leḥbab, aseɛdi deg-wen, aseɛdi deg-nneɣ d 
win yesnen tafat n Lmasiḥ, d win yeddan d Sidi Ṛebbi, yuɣen lameṛ n Sidi Ṛebbi, yewwi 
abrid iṣeḥḥan, yella d aḥeqqi, zdet n wudem n Sidi Ṛebbi. 

     Nwala d akken wid akk ibeɛden yexḍan iwebrid n Sidi Ṛebbi, tečča-ten tmes ur ken-ɛniɣ, 
nesserem d akken, nesɛedda lewqat igerzen, nesserem d akken t-ḥefḍem-d, nḥefeḍ-ed yakk 
jmiɛ, deg wayen akka i d-nenna imi Awal n Sidi Ṛebbi dima yesɣaṛ-yaɣ, deg-s nefehem lesrar 
imeqṛanen.  

     Akka a leḥbab ad d-nuɣal di tedwilt i d-iteddun, iwakken ad nkemmel ameslay, ɣef ayagi 
yakk, neǧǧa-ken kan di lehna d lxiṛ, ssutret lehna i Lmasiḥ, ssutret iwakken Lmasiḥ ad a wen-
yeṭṭef afus di tudert-nwen di lecɣal-nwen, ǧǧiɣ-ken di lehna d lxiṛ, ar tikkelt nniḍen. 


